                             Тәрбие  отбасынан  басталады...
     Көне заманда данышпандар: «Бір жылын ойлаған күріш егеді, он жылын ойлаған ағаш егеді, болашақтың  қамын жегендер ұрпағын жақсылап тәрбиелейді» деген екен. Жас ұрпақ біздің  өміріміздің тікелей жалғастырушысы ғана емес, еліміздің тірегі, мызғымас болашағы. Адамзаттың  өмірдегі  ең қымбаттысы, көз қуанышы-бала. Бала-дербес тұлға.Бала бойындағы табиғи қасиеттер, адамгершілік құндылықтары отбасында, мектепте, әлеуметтік ортада нәрленеді. Баланы өсіру, оны азамат етіп тәрбиелеу-елдік мәселе. Сол үшін де  қазақ халқы  бала тәрбиесіне айрықша мән беріп, оны ата-ананың  борышы санаған. Баланың бас ұстазы-ата-анасы. Тәрбие берудің бір тарауы отбасы болса, отбасынан басталатын тәрбие мектеп өмірінен жалғасын табады. Отбасында өмірге келген әр бала ес біліп, етек жиғанша , негізінен әке мен ананың тәрбиесінде болады. Бүгінгі мақсат- әрбір бала  түбегейлі білім мен мәдениеттің негіздерін білу және олардың жан-жақты дамуына ата-ана, мектеп жағдай жасауы керек. Сондықтан да, ата-аналар, сіздерге балаларыңыздың мектептен барлық мүмкіндіктерді пайдаланып, білім алу мен тәрбие жұмыстарына қатыстырып өзін-өзі басқаратын азамат болуына  ат салысу қажет.

      «Балапан ұяда не көрсе, ұшқанда соны іледі»- демекші, бала әкеден ақыл, анадан мейірім алады.Береке-бірлігі мол үлгілі  отбасында тәрбиеленген баланың таным жүйесі мейлінше ауқымды, болашақ өркениетке қосар үлесі бар. Орынды тәрбие арқылы адам баласының тағдыры шешіледі, оның білімді тұлға болып қалыптасатыны, елдің берік тірегі болатыны көрінеді. Әрбір ата-ана өзінің мінез-құлқымен, жүріс-тұрысымен, адами қарым-қатынасымен, бүкіл болмысымен балаға үлгі болуға тиіс.Біздің халқымыз жас ұрпақты тәрбиелеудің мүлдем қарапайым түрін шебер пайдаланған. Әжелеріміз немерелерін ұйықтатқанда батырлар туралы, жомарттық, мейірімділік, Отан сүйгіштік  т.б. тәрбиелік мәні зор ертегілер, дастандар айтып ұйықтатқан. Мұның өзі баланың құлағына  жақсы-жақсы істерді  сіңіре беру еді, ол соның бәрін есіне сақтап қалады да, адамгершіліктен аспайтын, жамандыққа баспайтын, елін, жерін сүйетін азамат болып шығады.

     Бала тәрбиесі-маңызды және күрделі мәселе.Ұрпақ тәрбиесіне қай кезеңде, қай елде болмасын, үлкен мән берілген. Ұлы педагог В.А: Сухомлинский: «Тек ата-аналармен    бірге  жалпы күш-жігерді біріктіру арқылы ғана мұғалімдер балаларға үлкен адамдық бақыт беруі мүмкін»  деген ұтымды ой айтқан. Адамның адамшылдығы- жақсы ата-ана мен білікті тәрбиешіден. Тәрбиенің таразы секілді екенін ескерсек, екі басының       тең түсуіне көп көңіл бөлген абзал. Жұмыс барысында ата-аналардың  бала тәрбиесіне деген көзқарасын  бақылауға болады. Кейбір отбасылар баланы киім-кешекпен, тамақпен қамтамасыз етуді ғана  өз міндеттеріне алып, тәрбие мен білім беру ісін мектеп мойнына жүктейді. Ал мектептен келген баланың күн ұзақ далада жүріп, көше бойының тәрбиесінде, әртүрлі ортада  болатынын, жаңа достарының көмегінің нәтижесінде сорақы әдістерін қолымен жасайтыны жасырын емес. Ал бала тәрбиесі мұндай салғырттыққа, сылтау себеп іздестіруге төзбейді, оны дұрыс деңгейде жүргізу үшін кәсіптік білгірлік, ата – аналардың мектеппен ынтымағы керек. Сондықтан балаға ата – ана тәрбиесінің орнын ешнәрсе толтыра алмайды. Бала отбасы жағдайында өмірдегі әртүрлі жағдайларда өзін қалай ұстауды, адамгершілік әліппесі: кішіпейіл болу, ізеттілік, сыйластық, үлкендермен және кішілермен қандай қарым – қатынаста болу сияқты тәжірибе жинақтайды. Бала ата – ана қамқорлығы мен, сүйіспеншілігін сезінбегендіктен ертеңгі күннің қуанышын жоғалта бастайды. Ал материалдық жағынан толыққанды жеткілікті отбасы – баланың кез – келген сұранысын сол мезетте қанағаттандыру арқылы, аламын деген нәрсені сөзге келмей сатып алып беруді бала тәрбиесіндегі міндетін орындаушылық деп түсінеді. Ал ол балалардың еңбек құнын сыйлауды білмейтін, арамтамақ, жалқаулар санын көбейтіп жатқанынан бейхабар болып қалады Енді біреулері баласын орынсыз сөгіп, көңіліне қаяу түсіріп жатса, бірі «адам болар бала өздігінен оқып үйренеді» дегенді алға тартады.Мұндай теріс түсініктер баланың келешегіне зиян келтіреді. Ал орынсыз балағаттап, баланың абыройына нұқсан келтіру ата-ананың бала алдындағы, қоғам алдындағы беделін төмендетеді.
       Біздегі көптеген ата-аналар баланың кемшілігін мектептегі мұғалімдерден көреді. Отбасында мұғалімдер туралы  жақсы пікір айтылса, алдымен ата-ананың мектеп, ұстаз туралы жақсы ниеті балаға жақсы әсер етеді. Ондай балалардың оқуға, білімге, мектепке құштарлығы артады.Ұстазды, адамды сыйлауы өзгеше болады. Мектеп, ұстаз туралы басқаша пікірде көңілі толмаған ойлардың жетегінде баласының алдында  ғайбаттау сөздер сөйленетін болса, ол баланың мектеп, мұғалімге көзқарасы өзгереді. Оқу үлгеріміне әсер етеді. Сабағына немқұрайлы қарап, үлгерімі  нашарлайды. Ата-ана өз баласының ынтасын үйдегі тәрбие арқылы өзі жойып отырғанын білмейді. Бүгінгі таңдағы бала тәрбиесіндегі кездесетін мұндай олқылықтардың алдын алу үшін ата-ана мен мектеп бірлесе отырып жұмыс жасауы қажет. Бала тәрбиесі отбасынан басталады, мектепке келгеннен кейін ол мінез, қалыптасқан тәрбие одан әрі жалғасады. Бала үшін бір тәуліктің , яғни 24 сағаттың 6 сағаты мектеп, қалған  уақыттағы тәрбие ордасы- отбасы, ата-анасы болып қала береді. Баланың сабаққа саналы қарап, озат оқушы болып өсуі- мұғалім мен ата-ананың бірігіп өсірген жеміс ағашы немесе ұшқыр ұшақ жасаумен тең десек артық емес.  Алтын бесік – отбасы болса, алтын ұя – мектеп. Екеуі де қасиетті, әрі қастерлі. Өйткені отбасы адамды дүниеге әкеліп, қалыптастырып, дамыта жетілдіріп жатса, мектеп ақылы мен білімі, адамзаттық құндылықтары мен қоса жан – жақты жетілген, толысқан, өз бетімен өмір сүруге бейім, қоршаған ортамен тікелей байланысқа шыға алатын толыққанды адам етіп тәрбиелеп шығарады. Ата – анасы тәрбиелі болса, адамдық ары биік азамат болады, ұстазы білімді болса – шәкіртінен озық ойлы азамат шығады «Еменді и, иілетін кезінде, баланы тый, тыйылатын кезінде» дейді халық даналығында. Сондықтан тәрбиенің негізі ата – ана, мектеп, қоғамдық орта болып – дені сау, ұлттық сана сезімі оянған, рухани дәрежесі биік, мәдениетті, парасатты, ар – ожданы мол, еңбекқор, іскер, бойында адами қасиеттер қалыптасқан адамды тәрбиелеу

     Бала тәрбиесі жөнінде дана Абай: «Адамның жақсы болуы тегінде емес, тәрбиесінде, ақылында, өнер, білімінде.Адамға үш алуан адамнан мінез жұғады: ата-анадан, ұстазынан, құрбысынан.Әсіресе олардың қайсысын жақсы көрсе, содан көп жұғады»  деп,  осы үшеуінен баланың болашағы шешілетінін ескерткен. Ал шығыстың ұлы ойшылы Әл-Фарабидің: «...Адамға ең бірінші білім емес, рухани тәрбие берілуі керек, тәрбиесіз берілген білім- адамзаттың қас жауы, ол келешекте оның барлық өміріне апат әкеледі...  деген сөзді біле жүрген жөн.Хадисте де Пайғамбарымыз: «Ата-ананың баласына беретін де, қалдыратын да ең қымбат сыйы-тәрбиесі » деген. Ендеше, еліміздің ертеңі- балаларға ғасырға лайықты  білім, тәлім-тәрбие беру-басты  міндет екенін ұмытпайық. Ойлы, саналы ұрпақ тәрбиелегіміз келсе, ата-ана, мектеп пен бала ынтымақтастықта болып, білім ордасындағы тәрбие отбасында жалғасын табатындай ұштастыра білейік. 
   

  

 
          
 
 
 
 
